
Користена литература 

Вовед 

Во последните три децении присутна е тенденцијата на развој на мислата за 
менаџмент со нови приоди. Таков приод е стратегискиот приод во менаџментот за чија 
појава може да се зборува од средината на седумдесеттите години на 20 век. 
Најголема заслуга во развојот и популаризацијата на овој концепт му се припишува на 
Игор Х. Ансоф кој, во својата книга Корпоративна стратегија, за првпат го елаборира 
концептот на стратегијата во стратегиското планирање во претпријатијата. Неговата 
работа на стратегиските проблеми на НАТО по Втората светска војна му овозможи да 
развие методологија за решавање на стратегиските проблеми, односно како 
најефикасно да се алоцираат ограничените средства и ресурси со кои се располага 
согласно со поставените цели, што ќе има силно влијание врз развојот на теоријата и 
практиката на стратегискиот менаџмент на претпријатијата. Благодарејќи на неговиот 
придонес, голем број од претпријатијата во САД за кратко време го прифатија овој 
концепт на управување. 

Отсуството на стратегиски пристап во работењето на претпријатијата може да се 
забележи на примерот на 100-те најголеми компании во САД на преминот од XIX во XX 
век. Од нив, само две ја задржале својата позиција 30 години подоцна. И во следните 
декади голем број други компании, кои биле големи и моќни во свое време, поради 
отсуството на утврдување на долгорочни цели и адекватни стратегии, поради 
неадекватниот однос кон опкружувањето и промените во него, го загубиле местото што 
го заземале на пазарот. Иако за препознавање на процесот на стратегискиот 
менаџмент во претпријатијата зборуваме во седумдесеттите години на минатиот век, 
историјата на бизнисот изобилува со чисти примери на промислено и успешно 
користење стратегија во деловното работење. 

1. Стратегија 

Терминот стратегија е термин кој често се користи, но ретко целосно е разбирлив, дури 
и за оние кои го користат. Потекнува од грчкиот збор стратегос кој значи генерал, 
војсководец, односно водење голема војска. Познато е дека големо внимание во 
воената наука се посветува токму на стратегијата (на процесот на стратегиското 
планирање, карактеристиките на стратегиите, принципите релевантни за стратегијата, 
особено на улогата на кадрите и штабот во процесот на стратегиското планирање), а 
сознанијата до кои доаѓаат воените научници и истражувачи, потоа, постепено се 
пренесуваат и на други области, пред сè во менаџментот на претпријатијата. Ова се 
објаснува со тоа што претпријатијата на пазарот се во постојана конфронтација со 
конкуренцијата во борба за опстанок и освојување на пазарот, а основните начела и 



принципи кои важат во воената наука може да се применуваат и во менаџментот на 
претпријатијата. 

